
        
            
                
            
        

    
	Д. НАМСРАЙ 

	 

	ЦАГААНДАЙ

	 

	“Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	Олон жилийн өмнө манайх Өндөр-Улааны өвөрт өвөлжиж хаварждаг байлаа. Тэр үес би юмны учир мэдэхгүй жаахан байжээ. Аав минь ойр зуурт дандаа намайг дагуулж, надтай тоглон, аавыг байхад би ер нь уйддаггүй байж билээ.

	Хаврын тэр нэгэн өдөр аав минь хониноос ирэхдээ төлийнхөө уутан дотроос хөөрхөн цагаан ишиг гаргаж:

	— Миний хүү энэ ишгийг зүсэлж аваарай. Эхэд нь хөхүүлж, цадахгүй бол угжиж байгаарай. Энэ ишиг чиний ишиг болно шүү. Маргаашаас наадах чинь чамтай тоглож эхэлнэ ээ гайгүй, манай энэ жилийн төлийн түрүүч гээд гар дээрээ өргөн надад өгч билээ.

	Маргааш нь аав намайг дагуулж баруун гүвээ дээр гарч миний тоглоомын дэргэд ирээд гэр барьж тоглодог чулуун тоглоомыг минь засаж янзлан өрж өгөөд, надад урьд урьдынхаас улам илүү дотно байсан санагддаг юм. Надтай их л зүйлийг ярьсан санаж байна. Тэр бүхнийг би сайн санахгүй боловч «Аав нь хол явна, олон сайхан юм авчирч өгнө...» гэснийг нь л сайн санаж байна.

	Маргааш өглөө нь намайг босоогүй байхад аав минь явчихсан байлаа. Тэр өдрөөс эхлэн өдөр бүр ээж минь хониндоо явж цагаан ишиг бид хоёр гэртээ үлддэг боллоо. Манайх өвөөгийнхтэй айл байсан боловч, өвөө эмээ хоёр надтай тэр болгон тоглох биш, би дэлдэн цагаан ишигтэйгээ л хот дотроо тоглон хаврын урт өдрүүдийг өнгөрөөдөг байлаа. Түүнийгээ би «Цагаандай» гэж нэрлэсэн юм. Цагаандай минь ямар хөөрхөн, гэж санана! Түүний дэлдийсэн чих, хөөрхөн могжгор хошуу, сахлаг үстэй баацгархан хөл, нялх хонгор дуу... ер өхөөрдөхгүй байхын аргагүй. Ер нь түүнээс өмнө би орчлонгийн ямар ч амьтныг тэгж их энхрийлэн өхөөрдөж хайрлаж үзээгүй юм. Хөөрхөн амьтан гэж хорвоод байдгийг тэгэхэд л анх мэдсэн байх. Энхрийлэн хайрлах, үнэнчээр нөхөрлөх гэдгийг хамгийн анх удаа цагаандай л надад ойлгуулсан юм. Хүүхэд ахуйн хонгор цагаан сэтгэлээр аавыгаа хайрладаг бүхий л хайрыг тэрхэн үедээ бүхэлд нь цагаандайдаа л зориулж байсан юм.

	Цагаандай бид хоёр эцэхийг мэдэхгүй тоглоно. Хашаа дотроо би хонины шар өтөг цуглуулж гэр барин, шаазангийн хагархай түүж хонь ямаа болгон ганцаараа яриад л байх нь тэр. Цагаандай маань намайг тойрон тонгочиж учир зүггүй цовхчин нааш цааш сүлжин давхиж, хий үргэж тургиж байснаа өтөг цуглуулж ядан суусан миний нуруу дээр үсрэн гарч намайг сочоочхоод яах ийхийн зуургүй дэвхрээд алга болно. Ингээд л би хойноос нь хөөцөлдөж гарна. Заримдаа хоёулаа гэртээ тоглохоороо хамаг юмаа буулгачихна. Арга ч байж уу даа, цагаандай сав л хийвэл юм дамжих дуртай болохоор ор дэр нураан, авдар дээгүүр гүйнэ. Гэвч би цагаандайд гомддоггүй хамаг л нураасан юмыг нь янзалдаг байлаа.

	Нэгэн өдөр цагаандай бид хоёр бас л хуучны адил хоцорч, ээж маань хониндоо явлаа. Тэр өдөр би хониныхоо хашаа доторх өтгийг цуглуулж малтан хуучны адил жижигхэн биш «маш том гэр» хийхээр шийдэн цагаандайгаа ч тоосонгүй ажилдаа орлоо. Хөлсөө гоожтол удаан ноцолдсоны эцэст, арай гэж миний санаанд хүрэхээр томхон гэр боллоо. (Үнэндээ гэр шиг биш ч гэсэн овоохой шиг юм боллоо л доо). Түүнийгээ эргэн тойронд нь хараад байтал бас л жаахан юм дутаад байх шиг санагдаад урд талаас нь эвтэйхэн ухаж үүд гаргая гэж бодлоо. Болж өгвөл цагаандайгаа л багтахаар тийм гэр болгоё гэж бодоод улам л хөндийлөөд байлаа.

	Тэгж тэгж нэг юм санасандаа хүрч, эвтэйхэн шургаад орвол цагаандай багтахаар л нүх гаргалаа. Арай гэж ажлаа дуусгаад цагаандайгаа хартал тэрбээр хашааны ёроолд хавтгайгаараа тэрийчихсэн наранд ээгээд унтаж байв. Би сэмээрхэн гэтэж очоод гэнэтхэн базаж автал, цагаандай давхийн цочиж үсрэн годхийв. Сочоосондоо би баярлан ганцаараа элгээ хөштөл хөхрөв.

	Дараа нь цагаандайгаа өөрийнхөө барьсан гэрт оруулахаар хөөцөлдөж эхэллээ. Цагаандай өнөөх гэрийн маань үүдээр нь ордоггүй хэсэг тойрч зугтааж байснаа, дээр нь үсэрч гараад нураагаад хаячхав аа!...

	Энэ удаад л би цагаандайдаа үнэхээр их гомдлоо.

	Өөрт нь зориулаад эцтэлээ ноцолдож байж хийж өгч байхад ингээд нураачих гэж байх уу даа. Гомдох гэж юу байдгийг ингэж анх мэдэв.

	Гомдсондоо болоод гэв гэнэт аавыгаа санан, цагаандайг ч аавдаа хэлнэ гэж бодлоо. Зүүн гүвээ өөд хар хурдаараа гүйж аавтай хамт очдог байсан тоглоом дээрээ очлоо. Аав минь дандаа тэр хамар дээр гарч адуу малаа саравчлан хардаг байсан нь санагдав.

	Гэвч цагаандай бид хоёр эвлэрэхгүйгээр удаан байж чадахгүйгээ мэдэв. Цагаандай буруу хэрэг хийсэндээ өршөөл гуйн дуудах мэт миний хойноос цангинатал майлан гүйж явлаа. Би тоглоомынхоо дэргэд яг л аав шиг зогсоод цагаандайгаа гүйцэж ирэхийг хүлээж байлаа.

	Яг л энэхэн үед Өндөр-Улааны орой дээгүүр өлөн бүргэд халин гарч ирснийг би яаж мэдэх вэ дээ. Цагаандай маань намайг дөнгөж гүйцэж ирээд байтал миний хажуу руу том хар сүүдэр нэлмэсхийж, салхи исгэрүүлсэн хүчит том амьтан цагаандайг минь шүүрээд тэрхэн зуур дахин хөөрлөө.

	Айсандаа болоод би «Аав-аа аа!» гэж хамаг тэнхээгээрээ хашхирав. Өндөр-Улааны уулс цуурай татан дагав. Тэр амьтан шууд ниссээр Өндөр-Улааныг зүглэж, өехий доор нь цагаандай минь цайран цайрсаар уулыг давлаа. Хойд уулын зүг би, хоёр нүдэндээ нулимс дүүргэн горьдон ширтсээр байсан боловч цагаандай минь эргэж ирсэнгүй.

	Ингэж би явсан амьтан эргэж ирдэггүй аймшигт харанхуй байдгийг мэдлээ. Ингэж би орчлонгийн амьтан бүхэн цагаандай шиг хөөрхөн ч биш, бас цагаандай шиг гэм зэмгүй ч биш, дайсан гэж байдгийг ойлгов. Ийнхүү ахархан амьдралаараа надтай нөхөрлөхдөө ихийг надад ойлгуулсан дэлдэн цагаан ишгээ өрөвдөн санах, махчин бүргэдийг өшин занах сэтгэлээ бяцхан чээжиндээ багтааж ядан хоцорч билээ.

	Дахиад л би аавыгаа үгүйлэн санах боллоо.

	Тэр жилийн турш ээж минь хонио хариулж, тэр жилийн турш би аавыгаа санаж билээ.

	Манайх зусланд гарлаа. Намар боллоо. Дахиад өвөл, хавар боллоо. Олон сайхан юм авчирч өгөхөөр явсан аав минь эргэж ирсэнгүй.

	Тэр жил бол гучин есөн оны их дайны жил байсан гэдгийг хожим би мэдсэн юм.

	 


Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номын  ӨМНӨХ ҮГ

	 

	Зохиолч бид зүрхнийхээ дуудлага, түгшүүр, баясал, гуниг баяр, хүсэл эрмэлзлээрээ бүтээлээ туурвидаг. Одоо ч энэ номын мөр бадаг бүрд эх дэлхийгээ, эх орноо, энх амьдралаа, ирээдүйгээ, аз жаргалаа, ач үрээ, амраг саднаа гэсэн сэтгэл зүрхний түгшүүр баяслаа шингээж орууллаа.

	Энхийг эрхэмлэгч МАХН, ардын төр, ард түмэнтэйгээ нэгэн адил дэлхийн дайн бүү болоосой, цөмийн аюулт зэвсгийг энд тэнд зоогч хөрөнгөт нийгмийн харгис хүчний зүгээс дэлхийг эзэлж ноёрхохын тул юу ч хийхээс буцахгүй байгаа аюулт бодлогын эсрэг дуу хоолойгоо нийлүүлэх тэмцэлд нэмэр болох сон гэсэн оюун санаа маань энд хуримтлагджээ. Бидний энэ нэрийн жагсаалт нь энх тайвны төлөө тэмцэж байгаа ард түмнийхээ жагсаалд байгаа бидний эгнээ гэсэн үг ээ!

	Зохиолчид, дэлхийгээ, эх нутгаа энхрийлэн хайрлаж Америкийн эрх баригч хүчний өдөөж байгаа дайнд шатаалгахгүй сэн гэж хүн бүр хүсэж байгаагаа товч товч дурдсан юм.

	Нарлаг дэлхий минь, алтан дэлхий минь, алаг дэлхий минь, бид газар дэлхийн үр сад, үүлэн өлгийтэй дэлхий минь амгалан байг, цэлмэг тэнгэр минь, мандах наранд энх тайван хэрэгтэй. “Халх голын харанга”, “освенциум”, “салспилс буюу зүрхний цохилт” гэх мэтээр бодол санаагаа түмэнд зарлан илэрхийлж түгшүүр хилэнгээ АНУ-гийн эрх баригчид тэргүүтэй түрэмгий хүчинд илэрхийлж байна.

	Эгэл жирийн бидэнд дайн хэрэггүй гэж эхийн үг, зүрхний үгээ хэлж Зөвлөлт Холбоот Улсын энх тайванч бодлогыг Намтайгаа хамт дэмжиж бид нэг орчлонгийн хүмүүс шүү! гэж олныг уриалж энхийн төлөө амьдаръя, бүтээе гэж байгаа маань энэ номын гарчгуудаас тодорхой.

	Бидний бүтээл-бидний хөдөлмөр, энхийн төлөө тэмцэл. Тийм болохоор энх тайвны төлөө тэмцэнэ гэдэг чинь эх орныхоо хөгжлийн төлөө хөдөлмөрөө зориулна гэсэн үг юм.

	Дайнгүй энх тайван амьдаръя гэвэл харгис хүчин, дайнч ангийн аюулт бодлогыг ойлгон сэрэмжилье гэж зохиолч бид уриалан дуудаж дэлхий дахины шударга түмэн, энхийг эрхэмлэгч зохиолчидтой эв санаагаа нэгтгэж байна.

	Дэлхийг хамарсан дайн, сансрын уудмыг эзэрхсэн дайн болох юм бол бидний бүтээл-уянгын эгшиг дуун, цэлмэг тэнгэрийн дор орших энх сайхан нутаг минь юу болох билээ гэсэн түгшүүр, цөмийн дайн, харгис дайн өдөөгч АНУ-ын империалист милитарист хүчин өөрсдөө ч эх дэлхийд энх үлдэхгүй шүү гэдгийг сануулж байгаа юм.

	 

	Алтан дэлхийн заяа

	Аюулын ирмэг дээр ирлээ

	Амьдрал үхэл хоёр

	Ана мана тулалдаж байна.

	Сүйрлийн хар салхийг

	Хөөргөхийг завдаж байна

	Сөргүүлж тавих бүхнээ

	Өргөх цаг ирээд байна

	Эгэл хүн бүрийд

	Эгнээ хүчээ нэгтгэх

	Ирээдүйн сайхан заяандаа

	Эргэлзээгүй бат итгэх

	Ухаантай үгийн хүдрээ

	Улаан гангийн хайлш шиг

	Ундруулах үүргээ бодож

	Уудам дэлхийд түгээлцье

	 

	гэж энэ номд бичсэн байгаа.

	ЗХУ цөмийн цэнэгт пуужингийн эсрэг, өөрийгөө болон холбоотон орнуудаа хамгаалах арга хэмжээ авч байгаа, авах тухай шийдвэрлэснийг бид баяртай дэмжиж дэлхий ертөнцийг хамгаалан гуравдугаар дайнд хүргүүлэхгүйн төлөө 40 шахам жил тэмцэж ирснийг бодон бодон талархлаа илэрхийлж байдаг санаа сэтгэлийн үг маань ч энд бий.

	 

	«Миний хорьдугаар зуун

	Эв хамтын оргил өөд

	Баттай зорьсон хөгжлийн замаа

	Этгээд бурангуйн хөлд

	Эвдүүлж сэвтээхгүй дэвших

	Он жилүүд!»

	 

	Монголчууд, найрамдал бат байвал энх тайван бат байна гэж итгэдэг тэр итгэл багачууд хүүхдээс аваад өвгөд хөгшдийн сэтгэлд дүүрэн байдаг юм.

	 

	Сүхбаатарын талбайд

	«Энхрий жаалууд

	Зургаа зурав.

	Дайны аюул цаашаа!

	Далай жаргал наашаа!

	Найрамдалд бид үнэнч

	Насаараа бид үерхэнэ гэж зурав»

	 

	Энх тайван, мөнх найрамдлын зураг, үеийн үед үүрд, зурагдаж байх болтугай.

	 

	БНМАУ-ын төрийн шагналт зохиолч С. Удвал


Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номын  ГАРЧИГ

	 

	Д. Нацагдорж : 

	Миний нутаг

	Од

	 

	Ч. Алагсай :

	Эх орны эх

	 

	Д. Алтанхуяг :

	Алаг дэлхий минь амгалан байг

	 

	Д. Банзрагч :

	Миний фронт

	Хэлтэрхий

	Валерий бид хоёр

	Энхийн цагаан билэг

	 

	Н. Банзрагч :

	Он жил улиран одсоор ч...

	 

	Т. Баасансүрэн : 

	Өвгөн улиангар юуны тухай өгүүлэв

	 

	Д. Бямбаа :

	Энх тайван

	 

	Б. Бааст :

	Дайн

	Монгол хүүхдүүдэд хайлсан дууль

	Өндөр уулын оройд өглөө эрт гарлаа би

	 

	Ц. Базаррагчаа :

	Газар дэлхийн үр сад

	 

	С. Баясгалан :

	Гамлетын тангараг

	 

	Ц. Гайтав :

	Дайн, энх

	 

	Д. Гармаа :

	Халуун рашаан

	 

	Ж. Гал :

	Шийдвэр

	 

	Т. Галсан :

	Герострат

	 

	З. Гүнсэн :

	Дашмаг

	 

	Ц. Дамдинсүрэн :

	Бүгдээрээ найрамдахыг бид хүснэ

	 

	С. Дашдэндэв :

	Цэгээн тагтаа, цэнхэр далбаа

	 

	С. Дашдооров :

	Миний төрсөн зуун

	Найрамдал гэдэг эрхэм үг

	 

	Д. Давааням :

	Сүхбаатарын талбайд

	Тоонд би дуртай

	Бодол минь

	 

	Д. Дамбаддаржаа :

	Дэлхий

